
Utama  Berita Terkini  MAIK Lantik Penyelidik UMK, UiTM Kaji Kemiskinan Di Kelantan

MAIK Lantik Penyelidik UMK, UiTM Kaji Kemiskinan Di Kelantan

KOTA BHARU – Tengku Mahkota Kelantan, Yang Teramat Mulia Dr. Tengku Muhammad Fa-iz Petra hari ini berkenan melantik penyelidik dari
Universiti Malaysia Kelantan (UMK) dan Universiti Teknologi Mara (UiTM) untuk membuat kajian mengenai kemiskinan di negeri ini.

Baginda yang juga Yang Dipertua Majlis Agama Islam dan Adat Istiadat Melayu Kelantan (MAIK) bertitah, kajian itu bertujuan meningkatkan
taraf sosioekonomi masyarakat Islam di negeri ini.

Titah baginda, untuk tujuan itu juga kajian perintis telah dijalankan di Kampung Geting, Pengkalan Kubor pertengahan Ramadan lalu.

 “Melalui kajian perintis itu, telah dikenalpasti punca kemiskinan setempat dan kaedah terbaik dicari untuk meningkatkan taraf hidup individu
terlibat.

 "Jika projek ini berjaya, insyaAllah kami akan seterusnya melaksanakan program yang sama di seluruh daerah di negeri ini," titah baginda
pada Majlis Tengku Mahkota Kelantan Bersama Media Cetak dan Elektronik di sini, hari ini.

Sehubungan itu baginda bertitah, kini MAIK mempunyai rekod data yang komprehensif berhubung golongan miskin tegar di setiap daerah di
Kelantan selain berusaha menjadikan kehidupan mereka lebih baik melalui penekanan terhadap lima perkara iaitu pendidikan, kesihatan,
perumahan, pekerjaan dan kemahiran.

 “MAIK akan membantu tetapi yang penting ialah keinginan dan kesungguhan golongan miskin tegar sendiri untuk berubah ke arah lebih
baik.

“Untuk itu mereka perlu membuat tranformasi minda selaras dengan aspirasi Maik untuk meningkatkan taraf hidup mereka," titah baginda
lagi.

Baginda mengucapkan terima kasih kepada pihak media yang sentiasa prihatin dan membantu MAIK dalam menghebahkan berita
mengenai bantuan, pertolongan dan projek untuk kepentingan rakyat Kelantan.

Sempena sambutan ulang tahun ke-100 Maik pada 24 Disember ini, baginda bertitah 'Ekspo 100 Tahun Maik' akan diadakan selama 29 hari
mulai 1 Nov di Istana Negeri Kubang Kerian.

Antara program yang disediakan ialah pameran warisan ketamadunan Islam, persembahankesenian Islam serta gerai jualan oleh
pengusaha tempatan.

"Ia sesuai untuk orang ramai tanpa mengira usia untuk melihat sendiri artifak, replika serta khazanah Islam yang selama ini hanya dapat
dilihat dan dibaca di media," titah baginda.

